
Kerti - kertastjakar - kertaskreytingar

Undanfarin ár hefur notkun kerta aukist stórlega. Samhliða því hefur tjón af völdum kertabruna aukist stórlega.  Í tjónatölum frá Sjóvá-Almennum hf. kemur m.a. fram að kertabrunar árið 2000 voru alls 143, árið 2001 voru þeir 152 en árið 2002 fækkaði þeim nokkuð og voru alls 116.  Samanlagt tjón vegna þessara bruna metur Sjóvá- Almennar vera rúmlega 110 milljónir króna.
   Þetta eru einungis tölur frá einu tryggingarfélagi og má því reikna með að þær séu mun hærri.  Langflestir kertabrunar eiga sér stað í desember og janúar.  Um öryggi kerta gilda ákvæði laga um öryggi vöru
.  Engir staðlar eru til um kerti sem þýðir að oft er erfitt að meta öryggi þeirra.  

Ástæður kertabruna

Ástæður kertabruna eru margvíslegar.  Í mörgum tilfellum hefur verið hægt er að rekja brunana til þess að kertið hefur ekki brunnið með eðlilegum eða fyrirsjáanlegum hætti, til þess að kertastjakinn þoldi ekki hitann frá kertinu eða einfaldlega til þess að kertaskreytingin var of nærri kertaloganum.  

Hins vegar er það svo að í allt of mörgum tilfellum er hægt að rekja kertabruna til þess að óvarlega var farið við notkun þeirra, það gleymdist að slökkva á kertinu eða t.d. því að kertaloginn gat auðveldlega náð til skreytingarinnar.   Kertabruna er því oft bæði hægt að rekja til lélegra gæða kertanna sem og þess að nægileg aðgát var ekki viðhöfð.  

Könnun á merkingum kerta

Markaðsgæsludeild framkvæmdi í lok nóvember 2003 markaðskönnun á merkingum kerta.
  Alls var farið í 7 verslanir og u.þ.b. 100 gerðir af kertum skoðuð.  Niðurstaða könnunarinnar var m.a. sú að mikill meirihluti kertanna eða um 75% sýnishorna fylgdu notkunarleiðbeiningar, varúðarmerkingar oftast í formi staðlaðra táknmynda.

Í þeim tilfellum þar sem varúðarmerkingar voru skriflegar voru þær í fæstum tilfellum á íslensku.

Áberandi var að þau kerti sem voru með engum merkingum voru oftar en ekki eiga óhefðbundin kerti s.s. kubbakerti eða skrautkerti. 

Í einhverjum tilfellum höfðu söluaðilar sett verðmerkingar og/eða strikamerkingar yfir varúðarmerkingar framleiðenda.  Ofangreind könnun staðfestir að í meirihluta tilfella uppfylla kertin þá lámarkskröfu að þeim fylgi notkunarleiðbeiningar og varúðarmerkingar sem tryggja eiga rétta og örugga notkun.  Það er síðan okkar, neytendanna að fara eftir þeim og umgangast lifandi ljós með varúð.

Rétt er að benda á að varúðarmerkingar eða leiðbeiningar framleiðenda draga aldrei úr þeirri ábyrgð framleiðenda eða innflutningsaðila að einungis má markaðssetja örugga vöru.  Með hliðsjón af niðurstöðum könnunarinnar og talna um tíðni kertabruna  hér á landi telur markaðsgæsludeild brýna ástæðu til þess að hvetja neytendur til þess að kynna sér vel leiðbeiningar um rétta og æskilega notkun frá framleiðenda sem ýmist eru á umbúðum kerta eða límdar á sjálf kertin.  

Hér að neðan má finna nokkur góð ráð við notkun kerta.  Ef takast á að fækka kertabrunum verða neytendur að umgangast kerti af varúð með varkárni.  Kerti eru lifandi ljós og því aldrei of varlega farið þegar þau eru annars vegar.

Gætið vel að staðsetningu kerta

· Yfirgefið aldrei vistarveru þar sem kertaljós logar

· Látið kerti aldrei loga innanhúss án eftirlits

· Forðist að hafa kerti í dragsúgi.

· Vindsveipur eða gegnumtrekkur getur kveikt eld á ný.

· Forðist að koma kerti fyrir nálægt opnum glugga þar sem vindur getur sveiflað gluggatjöldum í kertalogann.

· Setjið kerti aldrei nálægt tækjum sem gefa frá sér hita s.s. sjónvarpi.  Hiti frá tæki  veldur aukinni hættu á óhappi.

· Staðsetjið ekki kerti þar sem kisur eða hundar geta hlaupið þau um koll.

Hafið eftirfarandi sérstaklega í huga

· Gætið þess að kerti séu vel föst í kertastjakanum.

· Gangið úr skugga um að undirlag kerta sé og kertaskreytinga sé stöðugt og óbrennanlegt.  

· Hafið ekki mishá kerti of nálægt hverju öðru.  Hiti frá lægra kerti getur brætt hærri kertið. 

· Hafið hæfilegt bil á milli kerta, almenn viðmiðun er að hafa a.m.k. 10 cm bil á milli kerta.

· Gætið að því að skraut s.s. borðar eða greinar séu aldrei of nærri kertaloganum.

· Eftir að kertalogi hefur verið slökktur getur ennþá leynst glóð í kveiknum.  Góð regla er að væta kertakveikinn með vatni þegar slökkt er á kerti til að ekki leynist glóð. 

· Kertakveikur á ekki að vera lengri en 1 cm.  Klippið af kveiknum svo að ekki sé hætta á að logandi kveikur detti af og brenni út frá sér.

· Treystið því aldrei að sjálfslökkvandi kerti slökkvi á sér sjálf.

Kennið börnum að umgangast kertaljós og eldfæri

· Fyrir börn hefur kertaljós sérstakt aðdráttarafl.  Brýnið fyrir börnum að fara ætíð varlega með eld og gætið þess að börn leiki sér ekki án umsjónar nálægt logandi kertum.

· Eldspýtur og kveikjarar eru ekki barna meðfæri.  Staðsetjið kveikjara og eldspýtur ávallt þar sem börn ná ekki til.  Til eru kveikjarar með barnalæsingum sem eiga að koma í veg fyrir að börn geti kveikt á þeim.

Annað sem mikilvægt er að hafa í huga

· Útikerti eru oft staðsett þannig að hætta er á að yngsta kynslóðin rekist í þau og að  yfirhafnir fullorðinna, sérstaklega kápur og frakkar fullorðinna sláist í loga þeirra.  

· Ef vatn kemst í vax útikerta er hætta á að heitt vaxið skvettist á fætur og hendur nálægðra.  

· Til eru eldtefjandi efni sem hægt er að úða yfir kertaskreytingar.  Aldrei má þó treysta á slíkt komi í veg fyrir bruna.

· Ekki setja kerti ofan í hvað sem er - falleg glös geta hitnað og sprungið með ófyrirsjáanlegum afleiðingum ef kerti eru sett ofan í þau.

·  Æskilegt er að setja reglur um kerta og kertaskreytinga á vinnustöðum og að þær séu öllum starfsmönnum vel kynntar.  Aldrei má skilja eftir logandi kerti eða kertaskreytingu mannlausu herbergi s.s. í fundarherbergi eða á kaffistofu vinnustaðar.

Hvernig á að slökkva á kerti:

Aldrei má hella vatni á kerti, sérstaklega ekki útikerti.  Best er að slökkva á kerti með því að nota kertaslökkvara.  Þó eru til dæmi þess að áfram hafi rokið úr kveik kerta lengi á eftir að loginn var kæfður.  Reykurinn er í sjálfu sér skaðlaus en fyllsta ástæða til þess að hafa þetta í huga þegar slökkt er á kerti.  Til þess að öruggt sé að eldur lifi ekki lengur í kertakveik og að vistarverur fyllist ekki að reyk geta neytendur slökkt með kertaslökkvara og síðan lagt blautan fingur utan um kertakveikinn.

Kertastjakar:

Kertastjakar verða að vera úr óbrennanlegu efni  sem leiðir ekki hita og eru stöðugir.  Ekki öll ílát eru heppileg til nota sem kertastjakar og falleg glös eða ílát sem eru ekki sérstaklega ætluð undir kerti t.d. vermikerti þola e.t.v. ekki hitann frá kertinu.  Notið því ekki hvað sem er undir keti. 

Kertaskreytingar:
Kertaskreytingar eru vinsælar en einnig afar eldfimar. Hafið kertaskreytingar ætíð á óbrennanlegu og stöðugu undirlagi t.d. úr gleri eða málmi og gætið að því að kertaloginn nái undir engum kringumstæðum til skreytingarinnar.  Kerti brenna mishratt, jafnvel kerti úr sama pakka en oftast eru upplýsingar um brennslutíma á umbúðum kertanna sem gagnlegt er að kynna sér.   Á markaðnum er einnig fáanleg eldtefjandi efni til að úða yfir skreytingar þannig að minni hætta er á eldsvoða ef kertalogi berst í skreytinguna.  Aldrei má þó koma í veg fyrir að slík efni komi í veg fyrir bruna.

Margir kjósa að föndra eigin skreytingar eða jafnvel bara skreyta kerti ein og sér.  Nokkuð hefur færst í vöxt að líma servéttur sem skraut utan á kerti.  Markaðsgæsludeild Löggildingarstofu mælir ekki með slíku skrauti sökum eldhættu.  Dæmi eru um að kviknað hafi í kertum sem eru með áföstu skrauti s.s. vanillustöngum, barri eða berjum þegar vaxið fer bráðnar og logi kertisins náið í skrautið.  

Gelkerti:
Gelkerti eru í glösum og í botni þeirra  er ýmis konar skraut t.d. glimmer eða skeljar.  Þetta skraut getur flotið upp þegar gelið í glasinu hitnar og verður fljótandi og því getur skrautið orðið að auka kveik eða einfaldlega brunnið þegar gelið brennur niður.

Gætið þess því að staðsetja gelkerti á öruggu undirlagi.  Gelkerti eru mjög heit lengi eftir að slökkt hefur verið á þeim og því er mikilvægt að þau séu ávallt staðsett þar sem börn ná ekki til, sérstaklega gelkerti sem eru með skrauti sem höfðar til barna.

Sjálfslökkvandi kerti: 
Til eru nokkrar gerðir af sjálfslökkvandi kertum.  Kertin eiga að á sér sjálf þar sem kveikurinn endar. Minni gerðin af sjálfslökkvandi kertum eiga að hafa 1 cm slökkvihæð (kerti ætluð á jólatré) en slökkvihæðin fyrir önnur kerti er 2 cm.  Notendur verða þó ætíð að hafa í huga að engin trygging er fyrir því að kertin slökkvi á sér sjálf og því ber að varast að treysta á  það að þau slökkvi á sér sjálf t.d. ef sjálfslökkvandi kerti notuð í aðventukransa.  

Kúlu- þríhyrnings og fígúrukerti:

Kerti sem hafa slíka lögun eru afar viðkvæm fyrir trekk og við slíkar aðstæður  brennur vax þeirra hraðar en um venjuleg kerti er að ræða.  Slík kerti verða því að vera á tryggu undirlagi sem engin hætta er á að kvikni í útfrá.  Kveikurinn getur losnað, flotið með vaxinu og haldið þannig áfram að brenna á borði ef því er að skipta. 

Húðuð kerti: 

Um er að ræða kerti sem eru húðuð með t.d. gull- eða silfurhúð. Húðuð kerti eiga það til að ósa meira en venjuleg kerti.  Einnig eru dæmi um að húð slíkra kerta bráðni utan af kertunum.  Fylgist því vel með kertunum og slökkva strax ef þau byrja að ósa.

Vermikerti / sprittkerti:  

Eru um margt frábrugðin venjulegum kertum og þurfa sérstakrar aðgæslu við.  Vaxið í þeim verður fljótandi stuttu eftir að kveikt er á kertinu og því er ekki ráðlegt að færa það úr stað meðan logar á kertinu.  Látið slík kerti ætíð brenna út af sjálfu sér eða slökkvið með kertaslökkvara.  Notið aldrei vatn.  Gætið þess að hafa vermikerti í kertastjaka sem þolir háan hita.  Setið vermikerti aldrei beint á dúk eða borð. 

Útikerti: 

Varasamt er að setja fleiri en eitt útikerti þétt saman og kveikja á þeim þannig. Útikerti skal undantekningarlaust  standa á óbrennanlegu undirlagi og aldrei á tréplötu, trépall eða öðru auðbrennanlegu undirlagi.  Útikerti loga flest eingöngu á kveiknum en þó eru til kerti sem allt yfirborð vaxins logar.  Þá getur loginn náð allt að 50 cm hæð og slegist til í allar áttir. Snertið aldrei form útikerta með berum höndum.  Eldur getur blossað upp ef vatn eða snjór slettist á vax kertisins.  Æskilegt er að koma kertum þannig fyrir að þau sjáist vel, þar sem ekki er hætta á að börn og fullorðnir reki sig í þau.  Þeir sem klæðast víðum fatnaði, s.s. flaksandi kápum eða frökkum þurfa að gæta sérstakrar varúðar í nánd við slík kerti.  







� Tölur um kertabruna og tjón birtar með góðfúslegu leyfi forvarnarfulltrúa Sjóvá-Almenna hf.


� Lög um öryggi vöru og opinbera markaðsgæslu nr. 134/1995


� Markaðskönnun framkvæmd dagana 24.11 - 03.12.2003 af skoðunarsofunni Aðalskoðun hf. að beiðni markaðsgæsludeildar Löggildingarstofu.





